Ioan, y disgybl annwyl (2)
Iesu'n bwrw allan ysbryd aflan (Marc 1:21-28)

21 Wedyn dyma nhw’n mynd i Capernaum. Ar y dydd Saboth (pan oedd yr Iddewon yn addoli Duw), aeth Iesu i'r synagog a dechrau dysgu'r bobl. 22 Roedd pawb yn rhyfeddu at beth roedd yn ei ddweud. Roedd yn wahanol i’r arbenigwyr yn y Gyfraith – roedd ganddo awdurdod oedd yn gwneud i bobl wrando arno. 23 Yna’n sydyn dyma ryw ddyn oedd yn y synagog yn rhoi sgrech uchel (Roedd y dyn yng ngafael ysbryd aflan) 24 "Gad di lonydd i ni, Iesu o Nasareth. Rwyt ti yma i'n dinistrio ni. Dw i'n gwybod pwy wyt ti - Un Sanctaidd Duw!"
25 "Bydd ddistaw!" meddai Iesu'n ddig. "Tyrd allan ohono!" 26 Dyma'r ysbryd aflan yn gwneud i’r dyn ysgwyd yn ffyrnig, yna daeth allan ohono gyda sgrech uchel.
27 Roedd pawb wedi cael sioc, ac yn gofyn i'w gilydd, "Beth sy'n mynd ymlaen? Mae'r hyn mae’n ei ddysgu yn newydd – mae ganddo’r fath awdurdod! Mae hyd yn oed ysbrydion aflan yn gorfod ufuddhau iddo." 28 Roedd y sôn amdano yn lledu fel tân gwyllt drwy holl ardal Galilea.
Ymunodd Iago a Ioan gyda Pedr ac Andreas (pysgotwyr eraill a phartneriaid busnes i Iago a Ioan) a dilyn Iesu i Gapernaum. Roedd yr Iddewon yn addoli gyda’i gilydd yn y synagog a dechreuodd Iesu eu dysgu. Mae’n amlwg o’r hanes fod Iesu wedi cael dipyn o effaith ar y bobl. 

Dw i’n siŵr dy fod ti wedi eistedd yn gwrando ar rhywun yn siarad, ac ar ôl rhyw funud neu ddwy wedi stopio gwrando a gadael i dy feddwl grwydro. Pam? Mae’n debyg fod na amryw o resymau. Weithiau mae’r siaradwr yn ddiflas, mae ei lais yn undonog a’i neges yn hen; neu weithiau dwyt ti wir ddim yn teimlo fel canolbwyntio,  rwyt ti yno am fod rhaid i ti fod yno, a ti’n ddigon cwrtais i eistedd yn dawel – ond mae dy feddwl di’n bell i ffwrdd! Ond dro arall mae na rywun yn siarad, a ti’n glustiau i gyd.  Dyma’r effaith gafodd Iesu ar yr Iddewon yn y synagog yn Capernaum.
Roedd pawb yn rhyfeddu at beth roedd yn ei ddweud. Roedd yn wahanol i’r arbenigwyr yn y Gyfraith – roedd ganddo awdurdod oedd yn gwneud i bobl wrando arno.

Mae’r Beibl yn dweud fod pawb yn rhyfeddu. Nid Ioan y pysgotwr ifanc yn unig, ond pawb. Roedd yr holl bobl oedd yn bresennol, yn cynnwys y dynion hŷn profiadol oedd wedi clywed llawer i athro’n siarad ar hyd y blynyddoedd, yn rhyfeddu at beth roedd Iesu’n ddweud. Pam oedd pawb yn gwrando mor astud? Pam oedd pawb yn rhyfeddu? Am fod Iesu’n wahanol.
Wrth gwrs ei fod o’n wahanol! Wrth gwrs nad oedden nhw wedi clywed dim o’r fath o’r blaen. Dyma eu cyfle cyntaf nhw i glywed Mab Duw yn dysgu ar y ddaear. Roedd ganddo awdurdod oddi wrth Dduw. Roedd ei eiriau yn newydd, ei awdurdod yn glir, a’i bersonoliaeth yn wahanol. Be oedd yn mynd drwy feddwl Ioan? Roedd o wedi addoli mewn synagog drwy ei oes, ond yn sicr doedd dim byd fel hyn wedi digwydd o’r blaen mewn synagog ar y Saboth. Edrychwn yn fanylach ar yr hanes,
Yna’n sydyn dyma ryw ddyn oedd yn y synagog yn rhoi sgrech uchel (Roedd y dyn yng ngafael ysbryd aflan) 24 "Gad di lonydd i ni, Iesu o Nasareth. Rwyt ti yma i'n dinistrio ni. Dw i'n gwybod pwy wyt ti - Un Sanctaidd Duw!"
25 "Bydd ddistaw!" meddai Iesu'n ddig. "Tyrd allan ohono!" 26 Dyma'r ysbryd aflan yn gwneud i’r dyn ysgwyd yn ffyrnig, yna daeth allan ohono gyda sgrech uchel.
27 Roedd pawb wedi cael sioc, ac yn gofyn i'w gilydd, "Beth sy'n mynd ymlaen? Mae'r hyn mae’n ei ddysgu yn newydd – mae ganddo’r fath awdurdod! Mae hyd yn oed ysbrydion aflan yn gorfod ufuddhau iddo."

Wyt ti erioed wedi bod mewn capel neu eglwys lle roedd popeth yn dawel a pharchus, a’r un patrwm cyfarwydd yn cael ei ddilyn? Neu mewn wasanaeth boreol mewn ysgol, lle roedd pawb yn eistedd yn dawel, a’r un drefn yn cael ei dilyn ddydd ar ôl dydd? Pan mae rhywbeth gwahanol yn digwydd mae’r cyffro yn para yn hir iawn. Mae pawb yn siarad amdano, does dim modd cuddio’r digwyddiad am fod pawb wedi ei weld.

Flynyddoedd yn ôl aeth bachgen blwyddyn hŷn na fi yn yr ysgol ar lwyfan y neuadd i gymryd rhan yn y gwasanaeth boreol. Roedd ei ddosbarth yn sefyll mewn llinell yn barod i ddarllen eu darnau ac ...... fe ffeintiodd y bachgen! Fe ddisgynnodd yn glewt ar y llawr! Wel! Doedd dim byd tebyg wedi digwydd yn ein hysgol ni erioed o’r blaen, ac roedden ni blant yn gyffro gwyllt.  Sut oedden ni’n cyfeirio at y bachgen byth wedyn?..ia, ‘..ti’n gwybod, fo wnaeth ffeintio yn y gwasanaeth.’
Dw i’n teimlo mai rhywbeth fel yma ddigwyddodd i Ioan yn y synagog. Dyma’r tro cyntaf iddo addoli gyda Iesu, a be sy’n digwydd? Mae popeth yn wahanol. Mae  awdurdod Iesu mor glir fel bod dyn oedd yng ngafael ysbryd aflan yn cael ei aflonyddu. Mae’r ysbryd drwg yn nabod Iesu’n syth.  Doedd ganddo ddim amheuaeth pwy oedd Iesu. Mewn lle tawel, parchus does dim byd gwaeth na sgrech ... a sgrechian oedd ymateb y dyn,

Gad di lonydd i ni, Iesu o Nasareth. Rwyt ti yma i'n dinistrio ni. Dw i'n gwybod pwy wyt ti - Un Sanctaidd Duw!"

Mae Iesu’n dweud wrth yr ysbryd aflan i adael y dyn. Mae’r dyn yn ysgwyd yn ffyrnig, mae na ail sgrech uchel ac wedyn (yn fy meddwl i), tawelwch am rai eiliadau!
Dw i’n siŵr eu bod nhw’n cyfeirio at y dyn byth wedyn fel, yr un wnaeth sgrechian yn y synagog!

Ar ôl y sioc, mae’n debyg fod y siarad a’r holi wedi dechrau. Pwy ydy hwn? Be sy newydd ddigwydd? 
Be wyt ti’n feddwl oedd yn mynd drwy feddwl Ioan? Tybed oedd o’n gwybod pwy yn union oedd yn sefyll o’i flaen ac yn dysgu’r bobl? Doedd o ond ar ddechrau ei daith gyda Iesu ac yn syth roedd pethau’n newid. Falle mai o’r diwrnod yma mlaen y dechreuodd Ioan ddeall na fyddai dim byd yn aros fel roedden nhw tra’i fod yn dilyn Iesu! 

Ar ôl y fath gyffro doedd dim posib cadw’r hanes yn dawel, ‘Roedd y sôn amdano (Iesu) yn lledu fel tân gwyllt drwy holl ardal Galilea .’   Mewn dim o dro roedd o wedi newid o fod yn Ioan fab Sebedeus i Ioan, yr un sy’n dilyn Iesu o gwmpas y lle. Mae’n dipyn o newid yn dydy?
A be amdanat ti? Penderfynodd Ioan ddilyn Iesu. Roedd o wedi cymryd y camau cyntaf o ffydd, ac roedd y cyffro wedi dechrau. Falle fod Ioan yn ofnus, falle’i fod o’n llawn amheuaeth ynglŷn â doethineb ei benderfyniad, ond aeth o ddim adre at ei dad Sebedeus. Arhosodd i weld beth fyddai’n digwydd ar weddill y daith. 
Pan dyn ni’n chwilio am Iesu – yn chwilio i weld os ydy o’n wir, ac os ydy o’n Fab Duw go iawn – rhaid i ni gamu mewn ffydd. Rhaid i ni ddarllen a dysgu, rhaid i ni fod yn agored i brofiadau newydd. Falle byddwn ni’n ofnus, falle byddwn i’n amau doethineb y daith, ond mae’n werth dal ati. Mae bywyd Ioan yn profi hynny.

Lle aeth Ioan nesa ar ei daith gyda Iesu?

